C ჰეპატიტის მართვის სახელმწიფო პროგრამა
მედიკამენტები

C ჰეპატიტის მართვის სახელმწიფო პროგრამა დაიწყო 2015 წლის 20 აპრილიდან. პროგრამის პირველი ფაზისთვის, გადაუდებელი ტიპის ამოცანად განისაზღვრა ღვიძლის დაზიანების მაღალი ხარისხის მქონე ბენეფიციართა მკურნალობა, რაც ექსპერტთა პროგნოზული გათვლებით შეადგენდა დაახლოებით 5000 ბენეფიციარს. 
ექსპერტების მიერ შემუშავებული C ჰეპატიტის მკურნალობის პროტოკოლის შესაბამისად, განსხვავებული იყო მკურნალობის რეჟიმები გენოტიპებისა და ღვიძლის დაზიანების ხარისხის მიხედვით. აღნიშნული მონაცემების გათვალისწინებით, მედიკამენტ სოფოსბუვირთან (სოვალდი) ერთად პირველ ეტაპზე, გამოიყენებოდა მედიკამენტი ინტერფერონი და რიბავირინი, 12, 20 ან 24 კვირიანი სამკურნალო რეჟიმებით. ამასთან, საჭირო სავარაუდო რაოდენობების გათვლა განხორციელდა მედიკამენტის დანიშნულების პრინციპების გათვალისწინებით, კერძოდ, სოფოსბუვირი გაიცემა თვეში 1 კოლოფი, ინტერფერონი გამოიყენება კვირაში 1 ამპულა, ხოლო რიბავირინის ხარჯვა ხორციელდება საშუალოდ (პაციენტის წონის და ღვიძლის მდგომარეობის გათვალისწინებით) კვირაში 42 აბის ოდენობით  (იხ. თანდართული სამუშაო ფაილი).
ყოველივე ზემოაღნიშნულის გათვალისწინებით, პირველ ეტაპზე შეკვეთა განხორციელდა 8000 კოლოფი სოფოსბუვირის მოწოდების თხოვნით (იხ. თანდართული წერილები), ხოლო შემდეგ ეტაპობრივად 4-ჯერ მოგვეწოდა მედიკამენტი წლის ბოლომდე, სულ 25 000 კოლოფი (იხ. თანდართული სამუშაო ფაილი). ინტერფერონი და რიბავირინი 2015 წელს მივიღეთ შესაბამისად, 38 365 ამპულისა და 5 247 996 აბის ოდენობით.
პაციენტთა ჩართვა პროგრამაში ხორციელდება კომისიური წესით. 2015 წელს კომისიის დადებითი გადაწყვეტილებით პროგრამაში ჩაერთო 6024 პაციენტი (დაგეგმილი 5 000 ნაცვლად).
2015 წლის მაისიდან-აგვისტოს ჩათვლით, დაავადებათა კონტროლისა და საზოგადოებრივი ჯანმრთელობის ეროვნული ცენტრის (NCDC) და აშშ-ის დაავადებათა კონტროლისა და პრევენციის ცენტრების (CDC) მიერ ჩატარდა C ჰეპატიტის სეროპრევალენტობის პოპულაციური კვლევა, რომელიც მიზნად ისახავდა მოსახლეობაში HCV ინფექციის გავრცელების დადგენას, ასევე საქართველოში HCV ინფექციის რისკ-ფაქტორების შეფასებას, C ჰეპატიტის ცირკულირებადი გენოტიპების აღწერას, C ჰეპატიტის, მისი პრევენციისა და მკურნალობის შესახებ ცოდნისა და აღქმის შეფასებას. კვლევის შედეგების მიხედვით, გამოკვლეული მოსახლეობის 7.7% ანტი-HCV დადებითია, ხოლო 5.4% − HCV რნმ დადებითი. რაც იმას ნიშნავს, რომ საქართველოში დაახლოებით 150 000 ადამიანი დაავადებულია C ჰეპატიტის აქტიური ფორმით. 
ამასთან, ელიმინაციის მისაღწევად, ჩვენი მიზანია დაავადებულთა 90% დიაგნოსტირება, მათ შორის 95% მკურნალობა და ნამკურნალევთა შორის 95% განკურნება.
[bookmark: _GoBack]აღნიშნული პრინციპების, ასევე პროგრამის გამტარუნარიანობის (მიმწოდებელ კლინიკათა რაოდენობა) გათვალისწინებით ხორციელდებოდა პროგრამის ფარგლებში პაციენტთა წლიური რაოდენობების დაგეგმვა საშუალოდ 20 000-25 000 ოდენობით.
2016 წლიდან პროგრამა ეტაპობრივად გაფართოვდა. გაიზარდა, როგორც მიმწოდებელი დაწესებულებების, ასევე პაციენტთა რაოდენობა. განსაკუთრებით მკვეთრი ზრდა დაფიქსირდა 2016 წლის ივნისი-ოქტომბრის თვეებში, როცა თვეში საშუალოდ 3000-3200 პაციენტი ერთვებოდა პროგრამაში. მეორე ფაზაში უკვე მოგვეწოდებოდა მედიკამენტი სოფოსბუვირ/ველპატასვირი (სოფოსბუვირთან ერთად). ორივე მედიკამენტის წლიური რაოდენობების პირობითი გათვლა გაკეთდა 20 000 პაციენტზე წლიურად (იხ. თანდართული სამუშაო ფაილი). ამასთან, სოფოსბუვირ/ველპატასვირის გამოყენებასთან ერთად კლინიკებში შემცირდა სოფოსბუვირის გამოყენება, შესაბამისად, შეკვეთები განხორციელდა ხარჯვის მონაცემების გათვალისწინებით. სულ 2016 წლის განმავლობაში განხორციელდა მედიკამენტების მოწოდება 5 ეტაპად (სულ, სოფოსბუვირი - 13 500 კოლოფი, ხოლო სოფოსბუვირ/ველპატასვირი - 77 000 კოლოფი). სოფოსბუვირის გამოყენების შემცირებასთან ერთად მკვეთრად შემცირდა ინტერფერონის და ასევე, რიბავირინის გამოყენებაც, შესაბამისად, წინასწარი გათვლებით საჭირო 55 920 ამპულა ინტერფერონისა და 9 142 560 აბი რიბავირინის ნაცვლად, 2016 წელს მივიღეთ ინტერფერონი და რიბავირინი  შესაბამისად, 7000 ამპულისა და 7 218 736 აბის ოდენობით. 
2016 წელს კომისიის დადებითი გადაწყვეტილებით პროგრამაში ჩაერთო 24 438 პაციენტი (დაგეგმილი 20 000 ნაცვლად). 
2017 წლისათვის საჭირო რაოდენობების პირობითი გათვლა ასევე, განხორციელდა 20 000 პაციენტზე წლიურად (იხ. თანდართული სამუშაო ფაილი). თუმცა 2016 წლის ბოლოსკენ პაციენტთა აქტივობის და შესაბამისად, ხარჯვის კლების გათვალისწინებით, შეკვეთა განხორციელდა 50 000 კოლოფი სოფოსბუვირ/ველპატასვირის მოთხოვნით (აქედან 7200 კოლოფი მოგვეწოდა 2016 წლის დეკემბერში, ხოლო 42 088 კოლოფი 2017 წლის თებერვალში). ინტერფერონისა და რიბავირინის შემთხვევაშიც მიღებულ იქნა 2400 ამპულა ინტერფერონი და 3 767 200  აბი რიბავირინი (იხ. თანდართული სამუშაო ფაილი).
2017 წელს დაფიქსირდა პაციენტთა რაოდენობის კლება 2016 წელთან შედარებით. თვეში საშუალოდ ერთვებოდა 1200 პაციენტი, სულ პროგრამაში ჩაერთო 12 885 პაციენტი (დაგეგმილი 20 000 ნაცვლად).

